
 

 

SÁMI DIEĐALAŠ ÁIGEČÁLLAGA ČÁLLINRÁVVAGAT 

(ođasmahttojuvvon guovvamánus 2015) 

 

Čállinrávvagiid galgá čuovvut earenoamáš dárkilit. Čálli ferte ieš divvut čállosa maŋŋel, 

jus teaksta ii leat hábmejuvvon rávvagiid mielde. 

 

Teavstta hábmen 

 

- Čállosa guhkkodat: 30 000–50 000 mearkka oktan gaskkaiguin ja gáldolisttuin 

- Čállosa namma bajimussii 

- Čállosa nama vuollai čálli namma ja ásahusa sámegiel namma 

-  Čálli nama ja ásahusa vuollai sullii 100 sáni sámegiel abstrákta ja 3–5 fáddásáni 

-  Čállosa maŋŋái čállosa eŋgelasgiel namma ja sullii 200 sáni eŋgelasgiel čoahkkáigeassu 

- Eŋgelasgiel čoahkkáigeasu vuollai čálli namma, ásahusa eŋgelasgiel namma ja  

e-poastačujuhus 

-  Kapihttaliid gaskii guđđojuvvojit guokte guoros linnjá. 

-  Kapihttala siste teakstabihtáid gaskii guđđojuvvo okta guoros linnjá. 

-  Linnjágaska: 1,5 

-  Foantasturrodat: 12 

- Vuollenohtat čállojuvvojit siiddu vuolleravdii, eai čállosa lohppii. Vuollenohtat 

nummarastojuvvojit. Vuollenohtat galget leat unnimus lági mielde. Jus ášši ii heive 

čilget váldoteavsttas, de berre árvvoštallat guođđit vuollenohta eret. 

-  Čálli ii galgga čujuhit iežas teavstta siidonummariidda, muhto sáhttá čujuhit 

vuollebajilčállagiidda dahje nummariidda, jus vuollekapihttalat leat nummaraston, omd. 

”(gč. dárkileappot kapihttala 3.2)”. 

-  Tabeallat, govvosat jed. nummarastojuvvojit, ja daidda addojuvvojit namat, omd. 

”Govus 2. Politihkalaš vuogádat (Østerud 1996; Kalstad 2010).” Govaid vuollai 

čállojuvvo govvejeaddji namma. 

- Čálli galgá čielggadit govaid jed. vuoigatvuođaid ovdalgo fállá artihkkala 

almmuheapmái. 

-  Go oassi teavsttas biddjo siskelii go eará teaksta, de galgá geavahit tabuláhtoriid. 

-  Giellaávdnasat čállojuvvojit kursiivvain (omd. in-geažus, johka-sátni, cealkka Elle-

áhkku vázzila lávžegurppiin dievvái). 

- Kursiiva sáhttá geavahuvvot ođđa tearpmaid ovdanbuktimii, dalle go tearbma boahtá 

teavsttas ovdan vuosttaš háve. 

- Vuolláisárgun ii geavahuvvo. 

-  Dárkilet njuolggadusat ja rávvagat sámegiela čálalaš geavaheami birra gávdnojit 

Čállinrávagirjjis čujuhusas  

<http://sh.pedit.no/web/NettskoleRessurs.axd?id=d451b20e-fb85-4cc7-b68b-

b581b230fba6 >. 

 

Fuomáš: Čállosiin eai galgga leat gielalaš meattáhusat, ja danin ávžžuhit geavahit 

čállindárkkistanprográmmaid. 

 

 

Gáldočujuhusaid merkenvuogit váldotekstii 

 

-  Gáldočujuhus merkejuvvo dárkilit ná: Ruohtu, goargu, gaska, jahki, duppalčuokkis, 

gaska, siidolohku (dahje čujuhusa álgo- ja loahppasiiddut ja daid gaskii jurddasáhcu), 

ruohtu, omd. ná: (Sandvik 1993: 280) dahje (Sandvik 1993: 280–282, 290). 

- Jus čállosis leat guokte čálli, de geavahuvvo &-mearka namaid gaskkas (Gries & Divjak 

2009).  

- Jus čállosis leat eanet go guokte čálli, de čállojuvvo dušše vuosttaš čálli namma dáinna 

lágiin (Bals ja earát 2010). 

- Go čujuha eanet go ovtta gáldui, de earuha gáldočujuhusaid beallečuoggáin (;) ná: 

(Sandvik 1993: 280–282, 290; Cruse 1986: 169). 

-  Jus čállosis geavahuvvojit eanet go okta gáldu maid čálliin lea seamma goargu, 

gáldočujuhussii lasihuvvo maiddái čálli ovdanama vuosttaš bustávva, omd. ná: 

(O. H. Magga 1994), (T. Magga 2003). 

-  Čujuhus merkejuvvo cealkaga sisa go čujuha dušše ovtta cealkagii, omd. ná: 

 

Jagi 1863 bođii fápmui láhka, mii guoskkai erenoamážit Finnmárkku 

eanavuovdimii. Dán lága vuođđun lei dárbu ordnet buorebut Finnmárkku 

eanavuovdindoaimmaid, muhto dán lágas eai leat báikenamat vel sierra 

namuhuvvon. Finnmárkku ámtamánni gáibidišgođii goit 1860-logus, ahte 

eatnamiid virggálaš namat galggašedje leat sáme- dahje suomagiela lassin 

maiddái dárogillii (Sandvik 1993: 280). 

-  Dávjá lea áinnas vuogas bidjat gáldočujuhusa njuolga teavstta sisa, omd. ná: 

 

Sandvik (1993: 280) mielde Finnmárkku ámtamánni gáibidišgođii 1860-logus, ahte 

eatnamiid virggálaš namat galggašedje leat sáme- dahje suomagiela lassin 

maiddái dárogillii. 

 

-  Čujuhus merkejuvvo cealkaga olggobeallái dalle go dat čujuha eanet go ovtta cealkagii. 

Fuomáš ahte dákkár čujuhusain ruođuid sisa čállojuvvo maiddái čuokkis: 

 

Meronomiija sáhttá systematiseret segmentála dahje systemáhtalaš osiiguin. 

Segmentála oasit leat oasit mat leat oktiičadnon, daid sáhttá áicat (jos leat 

oidnosis), omd. rupmaša segmentála oasit leat oaivi, juolgi, giehta jna. 

Systemáhtalaš oasit leat fas oasit mat sáhttet leat oassin buot osiin nugo omd. 

rupmaša varrasuonat, suonat ja deahkit. (Cruse 1986: 169.) 

 

-  Jus gáldun geavahuvvo omd. girjji maŋit deattus, de girjji álgodeddosa jahki čállojuvvo 

ruođuid sisa girjji jagi maŋábeallai, omd. ná: Nielsen (1979 (1926–1929): 278). Go ná 

merke, de artihkkala čálli lea geavahan gáldun girjji mii lea almmuhuvvon 1979:s, 

muhto man álgodeattus lea almmuhuvvon 1926–1929:s. 

 

- Jus gáldu vuosttaš veršuvdna ii leat deaddiluvvon, de vuosttaš veršuvnna jahki 

čállojuvvo roahkkeruođuid sisa gáldu jagi maŋábeallai, omd. ná: Fellman (1906 [1844]: 

21). Dán dáhpáhusas Fellmana giehtačálus lei gárvvis jagi 1844, muhto almmuhuvvui 

easkka 1906, ja artihkkala čálli lea geavahan gáldun 1906:s almmuhuvvon girjji. 

 

 

Gáldolisttu hábmen 

 

-  Čálli namma. 

- Jus gáldus leat eanet go okta čálli, de čálliid namat čállojuvvojit ná: Goargu, 

Ovdanamma & Goargu, Ovdanamma & Goargu, Ovdanamma. 

- Jahki goas gáldu lea almmuhuvvon. Jagi maŋábeallai čállojuvvo duppalčuokkis. 

- Girjji namma kursiivvain. 

-  Artihkkala dahje girjekapihttala namma dábálaš bustávaiguin. 

- Artihkkala dahje girjekapihttala ja váldogáldu gaskii biddjo jurddasáhcu. Váldogáldu 

namma čállojuvvo kursiivvain. 

- Áigečállagiid namat čállojuvvojit kursiivvain (omd. Norsk medietidsskrift 2/2005), 

čálaráidduid namat fas dábálaš bustávaiguin (omd. Dieđut 3/2004). 

- Artihkalčoakkáldagaid doaimmaheddjiid namat čállojuvvojit ná: Ovdanamma Goargu 

(rihkuid haga), dahje jus leat máŋga doaimmaheaddji de ná: Ovdanamma Goargu & 

Ovdanamma Goargu &... . Doaimmaheaddji nama ovdii jurddasáhcu (–) ja maŋábeallai 

oanádus ruođuid sisa ná: (doaimm.). 

 

Ovdamearka: 

Dunfjeld, Maja 2003: Gapta/gåptoe aerpie-guedtijnie. – Edel Hætta Eriksen (doaimm.), 

Árvvut – Árvo – Vierhtie – Samiske verdier. Kárášjohka: Davvi Girji. 143–148. 

 

-  Almmuhanbáiki ja almmuheaddji (ii prentehusa) namma. 

-  Gálduid dieđut čállojuvvojit kolofonasiiddu (eai ovdasiiddu) dieđuid mielde. 

-  Roahkkeruođut sáhttet geavahuvvot dalle go diehtu mii muđui lea čielggas, ii gávdno 

eksplisihtalaččat gáldus, omd. dalle go almmuhanbáiki ii čuoččo gáldus: 

[Guovdageaidnu]: Sámi Instituhtta. 

 

Fuomáš: Lea hui dehálaš, ahte gáldut merkejuvvojit riekta, vai lohkkit sáhttet gávdnat daid. 

Vuogas vuohki merket gálduid riekta lea dat, ahte čálli kopiere daid omd. girjerádjosiid 

elektrovnnalaš diehtovuođuin, maidda dat leat dábálaččat dárkilit čállojuvvon. 

 

 

Elektrovnnalaš gáldut 

 

Elektrovnnalaš gáldut leat hui máŋggaláganat, muhto maiddái elektrovnnalaš teavsttain leat 

čállit, bajilčállagat ja áiggit, goas dat leat almmuhuvvon. Dasa lassin gávdnojit gáldut, mat 

gávdnojit sihke elektrovnnalaš ja prentejuvvon hámis. Maiddái máŋggat dološ girjjit ja 

áigečállagat gávdnojit álkimusat elektrovnnalaš hámis, ja máŋgii lea buorre addit lohkkiide 

maiddái elektrovnnalaš čujuhusa gáldui. 

-  Elektrovnnalaš gáldut merkejuvvojit tekstii seamma čielgasit ja dárkilit go prentejuvvon 

gáldut. Váldoteavsttas eai galgga leat njuolga interneahttačujuhusat, muhto dábálaš 

láhkai čálliid namat ja almmustahttinjagit ja juobe siidonummarat, jus fal vejolaš, omd. 

(omd. Rask 1832: 30–33; Koponen ja earát 2010: 3–4; Morottaja 2011). 

- Guhkes namahusaid sadjái ávžžuhit geavahit oanádusaid, omd. (Mánáj- ja åhpadusplána 

2008–2011) dahje (VPN 2002). 

-  Gáldolistui elektrovnnalaš gáldu merkejuvvo ná: čálli namma dahje čálliid namat, 

almmustahttinjahki, čállosa namma, elektrovnnalaš čujuhus. 

- Gálduid elektrovnnalaš čujuhus merkejuvvo olles URL-čujuhussan http://-álgguin. 

Čujuhus merkejuvvo álo čiehkaruođuid < > sisa (hyperliŋkka haga), ja dan maŋábeallai 

dábálaš ruođuid sisa biddjo dáhton goas gáldu lea lohkkojuvvon, omd. 

”<http://www.perepis2002.ru> (12.12.2006)”. 

 

-  Gč. dárkilet merkenvugiid ja eanet ovdamearkkaid dás: 

 

Gáldut 

 

Informánttat 

 

AR = Anders Ranta, Giron. 

BS = Biret Säkkinen, Unjárga. 

HH = Hans Hanssen, Heahttá. 

MK = Maija Karlsson, Olmmáivággi. 

 

 

Materiála 

 

EMV = Vars, Ellen Marie 1996: Ja idja ii galgga šat leat. Álaheadju: Forlaget de tre 

ans. 

HAG = Guttorm, Hans Aslak 1982: Golgadeamen. Deatnu: Jår’galæd’dji. 

JÁV = Vest, Jovnna-Ánde 1988: Čáhcegáddái nohká boazobálggis. Kárášjohka: 

Davvi Media. 

RPL = Paadar-Leivo, Rauna 1994: Goalsenjárga. Kárášjohka: Davvi Girji. 

